
Филологи ăслăлăхĕсен кандидачĕ А. В. Кузнецов «Тăвай тăрăхĕнчи Тăрмăш ялĕн ка-
лаçăвĕ: диалектологипе ономастика тĕпчевĕсем» кĕнеке (Шупашкар : Чăваш патшалăх гума-
нитари ăслăлăхĕсен институчĕ, 2023. 184 с.) пичетлесе кăларчĕ. Ку — Александр Валерьяно-
вичăн тăван ялĕн калаçăвне ятарласа тĕпченĕ ĕç. Паллах, профессионал чĕлхеçĕ мар тăк ку 
е вăл калаçăвăн уйрăмлăхĕсене тупса палăртма йывăр. Çитменнине, пĕлмен çынна калаçура 
нимле уйрăмлăх та çук пек туйăнма пултарать, мĕншĕн тесен тĕпчевçĕ литература чĕлхин 
нормисене те пулин аван тавçăрма тивĕç. Ку енчен пăхсан кĕнеке авторĕ нумай пĕл™ллĕ 
тата пысăк опытлă çын. Çавăнпа та монографире мĕн çырни ăслăлăх енчен шанчăклă.

Кĕнекен к™ртĕм пайĕ пур (3 — 4 с.). Ун хыççăн Тăрмăш ялĕпе, ун калаçăвĕпе 
пĕтĕмĕшлĕн паллаштарнă (5 — 13 с.), ял калаçăвĕн сасă тытăмĕпе (14 — 32 с.) грамма-
тикине (32 — 43 с.) тишкернĕ, калаçăвăн сăмах йышне пăхса тухнă (43 — 80 с.). Лексика 
нумай сийлине шута илнĕ те вĕсене кашнине ăнлантарнă. Нисеп сăмахĕсене тишкерес 

енĕпе пысăк опыт илнĕ автор ку ыйтăва Тăрмăш калаçăвĕнче те пăхса тухать (80 — 94 с.). 
Çавăн пекех тăванлăх сăмахĕсем валли те вырăн уйăрнă (95 — 112 с.). Малалла сăмах çын 
ячĕсем, хушамачĕсем, йăх ячĕсемпе хушма ятсем çинчен (113 — 142 с.), комонимсем, ял 
пайĕсемпе урам ячĕсем (143 — 153 с.), шыв-шур ячĕсем (153 — 171 с.), микротопоним-
сем (172 — 180 с.) çинчен пырать. Юлашкинчен пĕтĕмлет™ тунă (181 — 182 с.). Кашни 
пай вĕçĕнче ку е вăл шухăш ăçта тĕл пулнине кăтартнă, асăрхаттарусем панă.

«К™ртĕм» пайра кĕнекене очерк пуххи майлă çырнине, автор мĕнле темăсем çинче 
чарăнса тăнине пĕлтернĕ, ятарлă паллăсен списокĕпе паллаштарнă. 

«Тăрмăш ялĕ тата Тăрмăш калаçăвĕ» пайра куç умне Тăрмăш ялĕн кун-çулне кăларса 
тăратнă тата ял калаçăвне тĕпченин историне уçса панă. Автор çирĕплетнĕ тăрăх, Чăваш пат-
шалăх гуманитари ăслăлăхĕсен институчĕн архивĕнче упранакан «Чăваш чĕлхин диалектоло-
ги атласĕнче» Тăрмăш калаçăвĕ пирки информатор ют çĕртен килсе пурăнакан çын пулнине 
пĕлмесĕр тунă 250 ытла йăнăш тĕл пулать иккен (7 с.). Çавăнпа Тăрмăш калаçу уйрăмлăхĕсене 
Александр Валерьяновичăн хăйĕн тепĕр хут тĕпчеме, фактсене ятарласа тĕрĕслеме тивнĕ.

Ĕçĕн 8 — 14-мĕш страницисенче Тăрмăш калаçăвне унччен хăш-хăш ученăй тĕпче-
нине, ăна хăш диалекта кĕртес пирки тĕрлĕ шухăш каланине çырса парать. Автор çапла 
ĕнентерет: Тăрмăш калаçăвĕ хăш диалекта кĕнине кăтартма Л. П. Сергеев профессор усă 
куракан хутăш диалект терминпа мар, вăта диалект терминпа усă курмалла, вăта ди-
алектăн хĕвел тухăç калаçăвĕн туталăх паллине тури диалект витĕмĕпе çыхăнтармалла 
мар, «хăйĕнчех авалтан сыхланса юлнă пулăм темелле» (12 с.), Тăрмăш калаçăвĕ тĕрĕсси-
пе Вăрмар калаçăвĕ пек тесе пăхмалла. 

Тăрмăш калаçăвĕн уçă сасă шучĕ анат диалектпа танлаштарсан пуянрах, турипе тан-
лаштарсан чухăнрах пулнине ĕнентернĕ, кашни уçă сасса сăнласа панă, ытти диалектологсем 
мĕн асăрханине каланă. Автор çырнă тăрăх, диалектсен уçă сасă тытăмĕ пĕр евĕрлĕ, анчах ку 
е вăл калаçура уйрăмлăхсем тĕл пулаççĕ. Акă Тăрмăш калаçăвĕнче литература чĕлхинче усă 
куракан 8 уçă сасăсăр пуçне тутапа калакан [ăо] тата [ĕо] уçă сасăсем пур. Вĕсемсĕр пуçне [™] 
тата [ö] сасăсем хушшинче тăракан уçă сасса та асăрхатăн. Анат тата ту диалектсенчи тĕл 
[а] вырăнне час-часах [о] каланине (шакка вырăнне шокко) илтме пулать. Сасăсен сингар-
монизмне илес тĕк Тăрмăш калаçăвĕнче хытăлăхпа çемçелĕх килĕшĕвĕ те, туталăх килĕшĕвĕ 
те харăс тĕл пулаççĕ: çăомăоллăох, çĕомĕортлĕох. Çак уйрăмлăха тĕпе хурса монографи авторĕ 
Тăрмăш калаçăвне анат диалектран кăларса Вăрмар калаçăвне кĕртмелли шанчăклă сăлтав 
тесе пăхать. Автор сăнанă тăрăх, калаçăвăн пусăм системинче уйрăмлăх çук. Хупă сасăсен-
чен чăваш сăмахĕсенче те тĕл пулакан [ф] сасса кăтартмалла. Ку акă, тĕслĕхрен, хăвар тес 
вырăнне ф’ар тенинче палăрать. Тĕпчевçĕ Л. П. Сергеев йăнăшне т™рлетсе [ч] фонема анат 
диалектра калакан çемçе [т’] мар, анлă сарăлнă [ч] пекех тет. Автор литература чĕлхипе 
(ытти диалектпа) Тăрмăш калаçăвĕн уçă сасă т™р килĕвĕсене кăсăкланса тишкернĕ. Вĕсем 
вулакана, уйрăмах вĕрентекене, шкул ачисен пуплев культурине çĕклес пирки пайтах ĕçлеме 
тивĕç пуррине ĕнентереççĕ. Хупă сасăсен хăйне евĕрлĕ т™р килĕвĕсем çукпа пĕрех иккен: 
кăш (хăш), такçан (тахçан). Ку калаçура ытти тĕрĕк чĕлхисенче анлă сарăлнă кăçта (лит. 
ăçта) вариант тĕл пулни кăсăклă. Кунашкал пулăмсенчен сасăсем тухса ™книне (ватă çын 
вырăнне ват çын тенине, кукамай сывлăхĕ вырăнне кукамай сывлăх’ тенине т. ыт. те) тата 
пĕрешкелленнине (каятпăр вырăнне каяппăр, çавăн пек вырăнне çам пек тенине) асăнмалла.

Грамматика уйрăмлăхĕсенчен морфологие А. В. Кузнецов ят сăмахсенне те, глагол-
сенне те, пулăшу сăмахĕсенне те тишкерет, литература чĕлхине тивĕçтерекен формăсемпе 
танлаштарса пăхать. Хăйне евĕрлĕх хăш-хăш формăра çуккине кĕскен пĕлтерет те уй-
рăмлăхсем çинче тĕплĕн чарăнса тăрать. Акă падеж системине илес тĕк уйрăмлăх япала 
ячĕсен камăнлăх, пару тата пирке падежĕсенче кăна палăрать иккен. Тĕслĕхрен, камăнлăх 
падежĕнче пăрăвăн, кĕтĕвĕн, пĕлĕвĕн тесе (туллин) каламаççĕ — кĕскетеççĕ: пăрун, кĕт™н, 
пĕл™н. Нумайлăх хисеп аффиксĕнче [э] уçă сасă хытă сăмахсенче [ăо] сасса куçать, çемçе 
сăмахсенче — [ĕо] сасса: çынсăом, çерçисĕом. Сăпат аффиксĕсенчен 3-мĕш сăпатăн уйрăм-
лăх пур: вăл хăш-пĕр сăмахра литература чĕлхипе килĕшмест. Кунта карчăкĕ, старикĕ, 
сăмахĕ, путекĕ, йывăç турачĕ, калпакĕ, çуначĕ тесе калас вырăнне карчăкки, старикки, 
сăмаххи, путекки, йывăç туратти, калпакки, çунатти теççĕ. Калас енчен глаголсем те 
икĕ ушкăн тăваççĕ. Акă хальхи вăхăтра пĕр ушкăн литература чĕлхипе килĕшсе тăрать, 



Современная гуманитаристика / Modern humanities / Хальхи гуманитаристика
2025. Т. 1. № 3

171

тепри сасăсем тухса ™книпе палăрать. Сасăсем (уççисем те, хупписем те) сăмахăн кирек 
хăш пайĕнчен тухса ™кеççĕ: кать (лит. каять), каяç (лит. каяççĕ), каяппăр, каппăр (лит. 
каятпăр), каяп (лит. каятăп) (37 с.). Килĕш™ наклоненийĕн 1-мĕшпе 3-мĕш сăпат фор-
мисем сайра тĕл пулаççĕ, тата 2-мĕш сăпат формипе пачах усă курмаççĕ (38 с.). Юнашар 
тăракан глаголсем сасă енчен улшăнса пĕр пĕрлĕх тăвас туртăм пысăк: çырсил (çырса ил 
вырăнне), çапсач (çапса ячĕ), парсар (парса яр). Кунашкал пĕрлешĕве автор сăмах пулăвĕ 
шутне кĕртет, хутлă глагол çинчен çырать (39 с.). Икĕ глагол пĕрлешĕвĕнче малта тăракан-
ни инфинитив аффиксĕ вырăнне сайра хутра -а (-е) деепричастин аффиксне йышăнать: 
вула пуçла, ташла пуçла (39 с.). Пирĕн шухăшпа — -а (-е) аффикслă глагол хыçри глагола 
пăхăнни пĕтĕм литература чĕлхине кăтартуллă: Ача ута (калаçа, кашăк тыта) пуçларĕ. 

Синтаксис уйрăмлăхĕ, тĕпрен илсен, сăмах майлашăвĕпе çыхăннă. Автор ĕнентернĕ 
тăрăх, Тăрмăш тата Енĕш Нăрваш ялĕсенче икĕ сăмах пĕрлешсе сăмах тăвас туртăм пур. 
Куна, тĕслĕхрен, тĕп компоненчĕ çи сăмахлă ят сăмах майлашăвĕ тĕп мар форма йышăннă 
чухне асăрхама пулать: мансне < ман çине, лашасне < лаша çине, сĕтелсне < сĕтел çине 
(40 — 41 с.). Сасă к™лепине сăмах майлашăвĕн тĕп пайĕ çухатнине те курма пулать иккен. 
Тĕслĕхрен, çакнашкалли глагол сăмах майлашăвĕн пăхăнакан пайĕ -са (-се) афффикслă 
чухне пулать: татс ил, çыртс ил, кайс ил, туртц ил (ку тĕслĕхсене монографи авторĕ 
хутлă сăмахсем тесе пĕрле çырса панă). Танл.: татса ил, çыртса ил, кайса ил, туртса ил. 
Асăннă тĕлĕхсемпе пĕрешкел тесе автор пайĕсен чиккинче сассисем çухалакан касса яр, 
çисе яр, çăтсе яр йышши сăмах майлашăвĕсене пăхса тухать. Вырăнта сăмахсен чиккине 
пытарса кассар, çисеач(ĕ), çăотсонăо теççĕ иккен. Автор ят сăмах майлашăвĕн пайĕсене 
çыхăнтаракан 3-мĕш сăпат аффиксĕ тăтăшах тухса ™книне (хĕр амăш), çавна май хăш-пĕр 
тĕслĕхре умра тăракан хупă сасса çемçетсе хăварнине (мунча чуль) палăртать (41 с.).

Предложенисен тытăмĕ Тăрмăш тăрăхĕнче, тĕпрен илсен, литература чĕлхинчи пек. Ыйту 
сăмахĕсене предложени пуçламăшне лартас (Кăçтан килен-ха эс?) туртăм вăйлă. Вырăс чĕлхин 
витĕмĕпе — союзла сăмахлă хутлă предложенисемпе (Çырăва, хăшне эпĕ ĕнер çыртăм, халĕ 
те яман-ха) усă курас йăла аталанса пырать. Вăл, паллах, çамрăк çынсене кăтартуллă (42 с.). 

Тăрмăш калаçăвĕн лексики валли кĕнекере чи пысăк вырăн уйăрнă. Лексикăна ушкăн-
ласа ăнлантарнă. Ушкăнĕсем сахал мар, мĕншĕн тесен вĕсене уйăрмалли критерисем ну-
май — кăсăкланакан валли материал чылай. Çакă ку е вăл шухăша ĕнентерме е хирĕçлеме, 
чăваш чĕлхи епле иккенне тĕрĕсрех ăнланма пулăшать. Акă орфографире п™рт умĕ, сак 
айĕ, çул пуçĕ йышши сăмах майлашăвĕсен сăпат аффиксĕ тухса ™кнĕ варианчĕсене (п™рт 
ум, сак ай, çул пуç) пĕрле çырас текенсем пур. Вĕсен шухăшĕпе — 3-мĕш сăпат аффиксĕ тĕп 
сăмах тытăмĕнче çукки сăмах майлашăвĕ сăмаха куçнин палли пулса тăрать иккен, çавăнпа 
пĕрле çырмалла имĕш. А. В. Кузнецов кĕнекинче сăпат аффиксĕ тухса ™кнĕ чĕре курăк, 
чĕкре курăк (47 с.), чăрăш курăк, шĕпĕн курăк, шăнăр курăк, шăм-шак курăк, шапа курăк 
(48 с.), пăлан вăкăр, пăлан пăруш (54 с.) тата ытти çавнашкал сăмах майлашăвĕсене пайтах 
тĕл пулатпăр. Вĕсен тытăмĕ сăпат аффиксĕ тухса ™кнĕ сăмах майлашăвĕсене ыттисен ретне 
тăратса уйрăм çырма сăлтав пуррине тепĕр хут ĕнентерет. Кăсăкланаканшăн А. В. Кузнецов 
кĕнекинче нисеп сăмахĕсем, тăванлăх сăмахĕсем, ономастика материалĕ пур. 

Тĕпрен илсен, пухнă материал тата ун пирки çырнă тишкер™ Тăрмăш калаçăвне куç 
умне кĕрет кăларса тăратма май парать, автор тĕплĕн ĕçленине ĕнентерет. Чи пĕлтерĕшли — 
асăннă калаçу çинчен унччен çырнă йăнăшсене т™рлетни. Пирĕн умра — диалектологипе 
тулли çырнă шанчăклă материал. 

Малашне вак-тĕвек йăнăша т™рлетме, çитменнине хушса хума автора çĕнĕ вăй тата 
ăнăçу сунатăп. Пысăк калăплă кĕнеке тухасса шанатăп.

